Коми Республика дась участвуйтны сыын, медым Сыктывкарса вӧр институтлӧн филиал подув вылын лӧсьӧдны тырвыйӧ лесотехническӧй ВУЗ

Та йылысь юӧртіс талун дінмуса юрнуӧдысь Вячеслав Гайзер Коми Республикаса вылыс тшупӧда велӧдан заведениеясса ректоръяскӧд аддзысьлігӧн, мый муніс талун Сыктывкарын, кӧні тшӧтш участвуйтіс Россия Федерацияса йӧзӧс велӧдан министр Дмитрий Ливанов.

Лӧсялана вӧзйӧмӧн шыӧдчис Сыктывкарса вӧр институтса директор Валентина Жиделева. Россияса йӧзӧс велӧдан министр ошкис водзмӧстчӧмсӧ, та дырйи пасйис некымын условие, мыйясӧ кутчысьӧмыс бура отсалас федеральнӧй тшупӧдын лӧсялана ВУЗ лӧсьӧдӧм йылысь решение примитігӧн.

«Колӧ донъявны став лоӧмторсӧ, мый вермас лоны Тіянӧн вӧзйӧм филиал выльмӧдӧм кузя, а стӧч кӧ шуны — вылыс тшупӧда дзик выль велӧдан заведение лӧсьӧдӧм кузя уджын. Дерт, сӧмын тіян дінмуын, менам видзӧдлас серти, вермас уджавны ВУЗ, кӧні дасьтӧны став сикас профиля вӧр кузя специалистъясӧс. Но та дырйи ми гӧгӧрвоам, мый тайӧ велӧдан заведениеыслӧн туйвизьсӧ тырвыйӧ колӧ веськӧдны вӧр отрасльлы. И медводз, колӧ бырӧдны став непрофильнӧй велӧдан уджтасъяссӧ, мый серти талун Ті дасьтанныд студентъясӧс. Таысь кындзи, быть колӧ веськыда сёрнитчыны Коми Республикаса вӧр отрасльса да орчча дінмуясса став нуӧдысь предприятиеяскӧд налы специалистъясӧс дасьтӧм кузя ёртасьӧм йылысь. Тайӧ условиеясӧ кӧ лоӧ кутчысьӧма да решениеяссӧ лоӧ примитӧма, а тайӧ абу кокни удж, татшӧм ВУЗ позьӧ лӧсьӧдны», - гӧгӧрвоӧдіс Дмитрий Ливанов.

Вячеслав Гайзер тӧдчӧдіс, мый Коми Республикаса Веськӧдлан котыр дась участвуйтны Сыктывкарын тырвыйӧ лесотехническӧй ВУЗ лӧсьӧдӧм кузя позянлун корсьӧмын: «Ми тшӧтш кутчысям тайӧ уджас и медся матысса кадӧ кӧсйысям помавны. Та дырйи, дерт жӧ, медводз быд боксянь донъялам став вермана рискъяссӧ. Татшӧмсяма вылыс тшупӧда заведениесӧ лӧсьӧдӧмыс кӧ лоӧ позяна, ми шыӧдчам подула вӧзйӧмӧн Россияса минобрнаукаӧ», - висьталіс Вячеслав Гайзер.
